
Sažetak
Makalat je Ensarijevo djelo koje nalikuje na njegov Munadžat po tome 
što je sastavljeno od odjeljaka pisanih kao poezija u prozi, koji su 
rasijani po njegovim obimnijim djelima, kao što su Tefsir i Tabakat, 
ali za razliku od Munadžata u Makalatu se Ensari obraća ljudima a 
ne Bogu. On savjetuje svoje čitaoce inspiriranim iskazima, savjetu-
jući ih ili im ukazujući na pojedine koncepte vezane za sufijski put 
i duhovnu spoznaju.

Šejh Abdullah Ensari

Uvod
Ensarijev Makalat sličan je Munadžatu po 

tome što se sastoji od odjeljaka pisanih kao 
poezija u prozi, ali se u njima autor ne obraća 
Bogu već ljudima, savjetujući ih ili im objaš-
njavajući određene koncepte vezane za duhov-
no putovanje i sufizam. Budući da je pisan u 
formi poezije u prozi, Makalat se u popular-
nim izdanjima ovoga djela često poistovjeću-
je s Munadžatom. Zbog te formalne i stilske 
bliskosti, u brojnim izdanjima Munadžata 
nailazimo i na pojedine pasuse koji izvorno 
pripadaju Makalatu. Još jedna stvar koja spa-
ja Munadžat i Makalat jeste to što je i Maka-
lat, također, sastavljen od izvadaka iz ostalih 
Ensarijevih djela, primarno njegovog Tefsira 
i Tabakata. Ovi pasusi, koji su pisani kao po-
ezija u prozi, kasnije su sabrani u jedno djelo. 

Tekst ove poslanice je dinamičan i obilu-
je duhovnim savjetima. U ovim rimovanim 
odjeljcima šejh Ensari izražava svoje najdu-
blje uvide i spoznaje nudeći ih onima koji žele 
doći do ostvarenja na duhovnom putu. 

Ensarijeva teološka orijentacija bila je ute-
meljena na hanbelijskoj ortodoksnosti, školi 
koja se često povezivala sa strogim pridržava-
njem doslovnog značenja Kur’ana i sunneta. 
Međutim, Ensarijeva duhovnost pokazuje da 
hanbelijska strogost i sufijski zanos nisu me-
đusobno isključivi. Za njega je vanjsko prak-
ticiranje islama bio nužan temelj za unutarnje 

duhovno putovanje. Generalno je u Ensarije-
vim djelima ljudsko biće prikazano kao putnik 
(salik) na putu prema Bogu, a ovo putovanje 
zahtijeva iskrenost (ihlaṣ), poniznost i stalnu 
posvećenost duhovnim praksama.  

Savjeti šejha Ensarija u Makalatu uprav-
ljeni su na odnos prema Bogu, a šejh kao i 
uvijek govori neposredno, svojim slušaocima 
on se obraća kao neko ko je duboko uronjen 
u temeljna učenja islama koja je preživio na 
neposredan i iskustven način. Teme poput 
božanske ljubavi (ašk), duhovnog siromaštva 
(fakr), sjećanja na Boga (zikr) i čežnje duše 
za ponovnim sjedinjenjem s Voljenim proži-
maju cijeli tekst.  

Kao i prijevod Munadžata tako sam i prije-
vod Makalata temeljio na studiji A. G. Ravana 
Farhadija o životu i djelu Abdullaha Ensarija,1 u 
njoj je Farhadi izabrao najautentičnije tekstove 
Makalata iz Tefsira i drugih Ensarijevih djela. 
Ipak poslije iščitavanja različitih izdanja ovog 
djela odlučio sam da na kraju ovog prijevoda 
dodam i svoj izbor pasusa iz kasnijih izdanja 
Makalata koje sam smatrao lijepim i značaj-
nim, te sam ovaj tekst podijelio na dva dijela. 

Pod rimskim brojem jedan je tekst Farha-
dijevog izdanja Makalata, dok se pod rimskim 
brojem dva nalazi moj izbor Ensarijevih odje-
ljaka iz drugih izdanja ovog djela.

I.

Spoznaj Boga prema Njegovoj vrijednosti,
ne prema rasuđivanju ljudi.

Spoznaj Njegova svojstva prema Njegovoj vrijednosti,
ne prema poimanju ljudi.

Spoznaj Njegovu moć prema Njegovoj vrijednosti,
ne prema maštanju ljudi.

On postoji kao Jedan,
različit od svega što je zamišljeno

i slobodan od svega što je ograničeno.

1	 A. G. Ravan Farhadi, Abdullah Ansari – An Early Sufi Ma-
ster, str. 101–113.

Šejh Abdullah Ensari

֍

Obojica su rekli istinu.
Onaj koji je rekao: “Ne može se On spoznati”,

ovo je spoznaja stvarnosti Boga.
A onaj koji je rekao: “Čovjek Njega može znati”,

ovo je opšte poznavanje koje znači
da nema božanstva osim Njega.

On nema sudruga,
nema sličnoga.

On nema potrebe,
nema usporedbe,

i nema stanke u Njegovoj prisutnosti.

֍

Arif je zaslužio svoju čežnju nalaženjem,
on nije taj koji kroz čežnju nalazi.

Pokorni zasluži obožavanje posvećivanjem,
posvećenost mu putem obožavanja ne dolazi.

Grešnik je zaradio krivicu kroz kaznu,
a ne kažnjavanje kroz okrivljavanje.

Budući da posvećenik podliježe odredbi,
nema, u njegovom svojstvu, niti moći niti nemoći.

Ni u kojem se stanju ne može biti ispred Boga;
onaj koji misli da može Boga preteći,
on o Bogu nema znanja nikakvoga.

Čovjek gleda od Njega ka sebi,
a ne od sebe prema Njemu;

jer oko pripada Prvom Vidiocu,
a srce pripada Prvom Prijatelju.

֍

Naša vjera dolazi kroz slušanje2

a ne putem onog čime se intelekt zanima.
Naša vjera se temelji na prihvaćanju3 i pokornosti,

a ne na tumačenju i odstupanjima.

Ako srce kaže: “Zašto?”,
reci: “Ja sam naklonjen Božijoj naredbi.”

Ako intelekt kaže: “Kako?”,
odgovori: “Ja sam samo rob Božiji.”

Spoljašnjost prihvatiti;
unutrašnjem se posvetiti;
sve što je novo4 odbaciti;

put prethodnika ne ostaviti.

֍

Oni koji se bore, u asketskim podvizima
jedu jednostavnu hranu i gruba odjeća je na njima.

Oni koji su dostigli stepene spoznaje Boga
ne druže se osim sa nježnima i ljubaznima

i nisu bliski osim sa blaženima.

2	 Sem‘ – odnosi se na prenošenje i slijeđenje vjerskog učenja.
3	 Kabul – pored prihvatanja vjerskog učenja može se odnositi i na prih-

vatanje sudbine koju je Bog odredio čovjeku.
4	 Misli se na nova tumačnja vjere. Ovdje se vidi hanbelijski stav autora.

֍

Ne cijeloj zemlji
nedostojnijeg nema

od onog koji tvrdi da vrijednost ima.
Ne postoji niko nečistiji od onih

koji sebe smatraju potpuno čistima.

Potrebne su dvije stvari:
potreba koju vi iskazujete

i pomoć koju od Njega dobijete.

Onaj koji u potrebi dolazi Njemu nikada otjeran nije;
iza zida potrebe se nikakvo “možda” ne krije.

Najdraži je onaj koji ožiljak od Njega na sebi dobije.
Uzima Njegovu svjetiljku sa sobom onaj koji ka Njemu putuje.

֍

Na ovom svijetu i na svijetu onom
prijateljima nema spavanja.

Na onom svijetu, zbog radosti sjedinjenja;
na ovom svijetu, zbog tuge rastajanja.

U Džennetu nema spavanja,
zbog uživanja u viđenju Njega.

Na ovom svijetu nema sna,
zbog brige o zastorima

i ostajanja u njima.

֍

Srce je otišlo,
a i Voljeni ode zatim.

Ne znam da li da za Voljenim krenem
ili da srce tražim!

Glas mi se obratio:
“Idi Voljenoga tražiti,

jer ašiku treba srce
kako bi se mogao sa Voljenim sjediniti.

Kada ne bi bilo Voljenoga,
šta bi sa srcem mogao činiti?”

Šejh Abdullah Ensari

֍

Svako oko ispunjeno vizijom ovog svijeta
ne može vidjeti svojstva Ahireta.

Svako oko ispunjeno svojstvima Ahireta
bit će lišeno viđenja Ljepote Jedinstva.

֍

O vi koji ste se od samih sebe udaljili,
i niste uspjeli do Voljenog stati.
Zbog čega bi tužni i stušteni bili

kad u svakom vašem dahu On vas prati.

֍

Dva su pogleda: ljudski i božanski;
ljudski pogled je kada vidiš sebe,

Božanski pogled je kad Bog tebe gleda.
Sve dok te ljudski pogled ne napusti,

Božanski pogled neće sići u srce tvoje.

O bijedniče,
budući tvoji ibadeti su manjkavi,

zašto ponosno gledaš u njih?
Kakvu vrijednost možeš dodati

u avliji Onoga koji je bez potrebe?

Zar ne znaš da,
ako staviš pobožnosti pravednika zemaljskih,

pored obožavanja meleka nebeskih,
sve to ne bi imalo težinu komarca najmajušnijeg

na vagi Najuzvišenijeg?

֍

Božijeg poziva ima tri vrste:
Neke je pozvao pozivom upozorenja,

Njegovu Veličinu navještavajući;
posvećenik je u strah pao.

Neke je pozivom radosne vijesti pozvao,
blagoslov Njegovog milosrđa izražavajući;

pa se posvećenik dobro ponadao.

Neke je pozvao zovom dobrote,
Njegovo blaženstvo pokazujući;

posvećenik se u golemoj čežnji našao.

Posvećenik mora između ova tri stanja kružiti:
straha, koji će ga od grijeha spriječiti;
nade, koja će ga u predanosti držati; 

i ljubavi, koja će ga od njega samog spasiti.

֍

Sve dok si samim sobom zauzet ti,
na putu ka Bogu se nećeš primiti.
Kada se oslobodiš od samog sebe,

Njegove pažnje se nećeš nikad lišiti.

֍

Da traži Džennet,
čovjek se do smrti treba truditi.
Da pobjegne od Džehennema,

treba isposništvo vršiti.
Ako traži Voljenoga,
treba dušu ponuditi.

O moj dragi:
Zbog strogosti Voljenoga,

bijeg od Njega bio bi silovit i neizbježan.
Prema zakonu koji prijateljstvu vodi,
bilo bi pogrešno da zaljubljenik ikada

život i dušu od Voljenog oslobodi.

֍

Ovdje, postoje tri faze:
Prvo, bljesak munje iz neba siromaštva

kako biste svjesni bili.
Drugo, povjetarac vazduha poniznosti,

da biste se pouzdanim učinili.
Treće, kapija otvorena prema spoznaji,

da vas učini prijateljem i obuče u haljinu časti,
da bi Njegov hrabri pouzdanik bili.

֍

Račun na Ahiretu
tiče se zarađivača.

Kako se račun može
ticati istinskog znalca?

Arif je gost;
zarada onoga koji zarađuje

i milost prema onome koji zna
briga je Domaćina!

Zarada zarađivača je zadivljenost,
a zarada arifa je očevidna jasnost.

Duša arifa je Njegove ljubavi naknada;
njegova duša je oko cijela,
njegova tajna je jezik sva,

i oko i jezik su bespomoćni unutar očitovanog svjetla.

Svjetlo nade prodire u srce onoga koji zarađuje,
a jasna svjetlost dušu arifa obavije.

Zarađivač će se kretati među blagodatima
dok će stanje arifa biti neopisivo riječima.

Vrijednost daha arifova neprocjenjiva je,
dah koji udaljen od Božije prisutnosti nije.

Porijeklo daha je u Prisutnosti i njegovo odredište je;
dah znalca je vatra Božijim Prijateljstvom potpaljena.

֍

Sjećanje na Boga nije samo
ono što jezikom izgovaraš;

pravi zikr je ono
što duboko u svojoj duši imaš.

Jedinstvo nije samo
ono što o Njegovoj Jednoći znaš;

istinsko jedinstvo znači biti jedno u odnosu na Njega
i biti stranac onome što nije On.

֍

Svako ko uđe kroz vrata slaganja i pokornosti
daje mu se jedno od tri pića:

Piće znanja o Bogu,
kako bi njegovo srce Istinom oživjelo.

Piće otrova,
dovoljno moćnog da uništi nefs

koji potiče na zlo.
Ili napitak pomoću kojeg

duša može opijena i zadivljena postati:
da bi mogla početi istinu otkrivati,

i bliskost Božijeg društva,
miris molitvi, i
slast ibadeta.

Kako bi mogla slatkoću spoznaje kušati,
do duha iskrenih munadžata stati

i poslom koji je neopisiv se zanimati,
i da taj posao čitav život obuhvati.

֍

Ti nisi bez mene,
ali ja ti Lice ne vidim.

Ti si poput duše sakrivene
sa mnom si ali nevidljiv.

֍

Ovaj život i ahiret
su oboje posvećeni prijateljstvu bili.

A prijateljstvo smo Prijatelju povjerili.
Da kažemo nešto drugo se ne bi usudili.

֍

Moje oči su slikom Voljenog ispunjene,
Voljeni je tu, moje su oči blagoslovljene.

Razlikovati oči od Voljenog ne bi bilo ispravno,
jer ili je On umjesto očiju, ili je On oči same.

֍

Način na koji se prijateljstvo s Bogom može otkriti
jeste ovaj i onaj svijet u more baciti.
Znak ostvarenja ovog prijateljstva

je za ništa što nije Bog se ne brinuti.

Početak prijateljstva otisak ima;
A kraj je imati lampu koja sija.

Početak prijateljstva su nemira stanja,
u sredini su očekivanja,

a kraj njegov su posmatranja.

֍

Znak stjecanja odgovora prijateljstva
je zadovoljstvo.

Ono što povećava sjaj prijateljstva
je vjernost.

Glavnica riznice prijateljstva
je svjetlost.

A plod stabla prijateljstva
je radost.

Onaj ko se odvoji od ovog i budućeg svijeta
prijateljstvom se opravdava.

Onaj koji traži od Prijatelja bilo šta osim Prijatelja
u nezahvalnosti skapava.

Prijateljstvo je prijateljstvo s Istinom
sve drugo je ono što šejtan došaptava.

֍

Koje On voli i koji Njega vole5 
je velika stvar i veličanstven pazar

za čovjeka od vode i gline koji posta stub prijateljstva Božijega,
strijela sjedinjenja uperena je na njega:

posvećenik ne može osim ovim biti očaran.

Stanje koje je najbliže Gospodaru je prijateljstvo;
drvo koje rađa plodom užitka je prijateljstvo;

piće čiji je otrov cijeli med je prijateljstvo;
put čiji je prah sav od miska i ambre je prijateljstvo.

Zapis prijateljstva je predvječan;
otisak prijateljstva je vječan.

֍

On, sam po Sebi, nije u srcu smješten:
u srcu je Njegov spomen,

u glavi je ljubavi Njegove stanje,
u duši je Njegovo gledanje.

Početak osvjedočenja
je vid pomoću srca:

zatim dolazi srcu blizina;
pa se nalaženje da srcu tom;

onda se izravno srcem vidi istina;
zatim dolazi do gubljenja srca u Jasnom;

a dalje od toga se ne može reći ništa!

֍

Traži blizinu,
tako da dođe do bliskosti.

Traži uzvišenost,
da poštovanje dođe do potpunosti.

Čekaj između ovoga i onoga,
očekujući sve što dolazi od iskonske Milosti.

5	 Al-Mā’ide, 54.

֍

Svako ko je imao osvjedočenje sakrivenoga,
neće biti spreman da njegov jezik to izrazi,

ili da njegovo vanjsko biće bude svjesno toga.

֍

Doći će vrijeme kad će se jezik sa srcem spojiti,
srce će se duši pridružiti,
duša će se tajni prikučiti

i tajna će Istinitom pristupiti.
Srce će jeziku reći: “Ušuti!”
Tajna će duši reći: “Ćuti!”
A nur će tajni reći: “Šuti!”

֍

O tragaoci:
Požurite!

O noćni putnici:
jutro je blizu

na spavanje ne idite.
O vi koji žurite,
postojani budite,

jer stanište blizu je.
O žedni:

Strpljenja imajte,
proljeće se naslućuje.

O tuđinci:
Zadovoljstvo osjećajte,

jer domaćin tu je.
O vi što prijatelje Božije tražite:

oduševljeni budite,
dobrodošlica blizu je.

֍

Odbaciti sve
je blizine Voljenoga znak.

Vaše “postojanje” za vas je skup trošak.
Ako napustite svoje “postojanje”

to će vam biti vječni blagoslov i slast.

֍

Tevhid ne znači samo
Njega kao Jednog znati:

Pravi tevhid je samo Njemu posvećen biti,
i sa svim osim Njega veze raskinuti.

Za ašike početna Božija naklonost
je kad im se iz nevidljivog daruje riješenost,
tako da mogu biti odvojeni od svijeta ovog.

Jednom izdvojeni,
oni će zaslužiti stizanje do Jednog.

O Bože,
Tvoj tragalac mora biti kao Ti – jedinstveni,

bez nedostataka i propusta svih.

II.

Svijet je prebivalište nevolje i kušanja,
nije mjesto spokoja i odmaranja.

Gdje tu ima mjesta za radosti i veselja?
Sjećati se Boga u svakom stanju

je onda ključ spasenja.

֍

Uznemiren je tragalac za ovim svijetom.
Nagrađen je onaj koji traga za Ahiretom.
Sretan je onaj koji traga za Gospodarom.

֍

Lud je onaj ko je željan svijeta ovoga,
ko želi Džennet, radi zbog nečeg drugoga:

Cilj je Gospodar kuće!
Neki imaju ambiciju da uđu u Džennet:

Neki žele Voljenoga.
Sretan je onaj na čijoj zastavi piše “ON JE SVE”!

֍

O ljubavi ka Bogu se stalno brinuti,
a ljubavi ka stvorenom se osloboditi.

Znate li ko putnik na putu pravom je?
To je onaj koji zna šta siromaštvo je.

֍

Šta je siromaštvo?
Nelicemjerna spoljašnjost

i mirna unutrašnjost.
Siromah nema ni imena ni stida.
On ne poznaje ni rata ni mira.
Siromah ima vode u bunaru
i hljeb u nevidljivom carstvu.

On nema ni brige u glavi ni zlata u džepu.

֍

Ovaj stepen se ne postiže oblačenjem ogrtača vunenoga.
Ova sreća se postiže stremljenjem srca prosvijetljenoga.

֍

Ako se napusti traženje znanja
za užitke crnookih ljepotica,

čistoća njegova znanja je razbijena.
Ako derviš traži bilo što drugo osim Boga od Boga,

vrata njegovom traženju su zatvorena.

֍

Kako je samo sretno boravište ništavilo!

֍

Ako hodaš po vodi, mokar si.
Ako letiš po zraku, muha si.

Voli da bi bio neko!

֍

Znanje je beskrajni okean
u kojem je duša znalca putokaz.

֍

Halladž je rekao: “Ja sam Bog” i vješala okrunio.
Abdullah je rekao: “Bog” i okrunjen je bio.

Ono što je Halladž rekao i ja sam izgovorio.
On je to kazao naglas,
a ja sam tiho govorio.

֍

Onaj ko zna tri stvari, spašen je od tri stvari:
Ko zna da Stvoritelj pri stvaranju nije pogriješio

je spašen od cjepidlačenja.
Ko zna da On nije bio pristrasan kada je sreću dijelio

spašen je od zavisti i podozrenja.
A onaj ko zna od čega je stvoren
spašen je od ponosa i uzdizanja.

֍

Pogledaj šta radiš,
jer toliko vrijediš.

Pravi rad ne označava ni post ni molitvu:
istinski rad znači poraz i potrebu.

֍

Kom pokornom je briga za hljeb svagdašnji stanje?
Ko taji svoj slučaj, ne daje mu se ništa manje;

I ko otvoreno traži, više mu se ne daje.
Ono što je Bog dodijelio se neće uvećati

niti će se jedan trenutak ranije javiti.

֍

Božija naklonost dolazi neočekivano,
ali samo srcu koje je budno.

֍

Ne polaži nadu u ljude,
jer ćeš ranjen biti.

Položi svoju nadu u Boga
da bi se mogao izbaviti.

֍

Nastoj da zaslužiš ime čovjeka
i onoga koji patnju zna.

֍

Opij se, ali nemoj vikati!
Budi pun ali se nemoj prelivati!

Budi ponizan i budi tih.
Očuvani vrč prelazi od ruke do ruke,

ali slomljeni s ramena na rame prelazi.
Ako želiš spasenje, postani bolan!

Šta poslije iščeznuća ostaje potraži.
Ako imaš, onda se raduj!
A ako nemaš, onda traži!

Abstract

Makalat 
Sheikh Abdullah Ansari

Makalat is a work by Ansari that resembles his Monajat in that it is composed of sections written as 
prose poetry, which are scattered throughout his larger works, such as Tafsir and Tabakat, but un-
like Monajat, in Makalat Ensari addresses people rather than God. He advises his readers with in-
spired utterances, advising them or pointing them to particular concepts related to the Sufi path and 
spiritual knowledge. 

